Ketersediaan tenaga kerja mahir perlu ditingkatkan

KUALA LUMPUR - Pelan Induk
Perindustrian Baharu 2030 (NIMP 2030)
mampu menjadi pelengkap kepada
Ekonomi Madani, namun ketersediaan
tenaga kerja mahir berasaskan tekno-
logi dalam negara perlu ditingkatkan.

Ketua Ahli Ekonomi dan Kewangan
Sosial Bank Muamalat, Dr Mohd
Afzanizam Abdul Rashid berkata, ini
kerana NIMP 2030 memerlukan tenaga
kerja mahir berasaskan teknologi bagi
memenuhi permintaan sektor pekerjaan
baharu yang bakal wujud menerusi pe-
lan itu kelak.

Mengambil contoh kejayaan
Indonesia dinobatkan sebagai negara
berpendapatan menengah atas oleh
Bank Dunia baru-baru ini susulan ke-
jayaan memulihkan ekonomi yang ter-
jejas akibat Covid-19, beliau berkata,
Malaysia tidak boleh kekal ‘berpeluk
tubuh’, sebaliknya perlu segera me-
laksanakan pembangunan industri les-

tari berasaskan teknologi.

“Kita mahu industri dapat ditingkat-
kan dari segi nilai tambah yang banyak
menggunakan buruh berkemahiran
tinggi terutama dalam bidang reka ben-
tuk dan pembangunan cip. la memerlu-
kan perancangan yang rapi supaya
pembinaan kapasiti dapat dilaksanakan
dengan sistematik.

“Ditambah pula industri seperti
aeroangkasa, EV (kenderaan elektrik)
dan sebagainya yang menjadi pe-
mangkin dalam industri-industri yang
hendak dibangunkan, sudah pasti ia
melibatkan bidang kerja yang lebih
kompleks,” katanya ketika dihubungi
Bernama.

Menurut Mohd Afzanizam lagi, pe-
mindahan teknologi daripada syarikat-
syarikat global ke negara ini juga periu
berlaku, manakala sistem pendidikan
harus diperkasakan bagi melahirkan
tenaga buruh berkemahiran tinggi, ber-

keterampilan dan bijak menyelesaikan
masalah dalam memenuhi keperluan
industri masa depan.

Beliau berkata, kolaborasi antara
syarikat awam dan swasta juga penting
dalam mewujudkan suasana persaingan
yang adil ke arah merealisasikan agen-
da tersebut.

Pada Jumaat, Perdana Menteri,
Datuk Seri Anwar Ibrahim melancarkan
NIMP 2030 yang mengambil pendekatan
berasaskan misi jelas dan akan me-
rangsang bukan sahaja keseluruhan
ekosistem sektor pembuatan tetapi juga
seluruh negara untuk memacu trans-
formasi perindustrian serta merealisasi-
kan wawasan Malaysia.

NIMP 2030 menyasar untuk me-
ningkatkan nilai tokokan pembuatan
sebanyak 6.5 peratus kepada RM587.5
bilion menjelang 2030, hasil daripada
intervensi pelan induk tersebut bagi
sektor berimpak tinggi.



